
Nokeng ya Lesweu ho ne ho dula kwena e 
kgolokgolo. Lebitso la yona e ne e le Kwa 
kwarapa. Kwakwarapa o ne a le mong. Ho 
ne ho dula ho itse tuu! Moo nokeng.Tweba e 
nwa e be e tlohe.

O ile a tebela diphedi tse ding hore a nwe 
ka nokeng a le mong. O ne a le lonya a tima 
diphedi tse ding tse phelang moo. 

Motsheare o ne a qethoha lefikeng le leholo 
a kakalle moo. A kwala sebaka ka ho tsoka 
mohatla wa hae.

Bosiu diphedi di mo kwekwetle di nyonyobe 
ho ya nwa.

Kwakwarapa a di bona mme a leka ho di 
tshwara.

Diphedi tsa roma Noko ho ya bua le 
Kwarakwapa. Di ne di rata ho be le kgotso.

Diphedi tsa dumellana ho buisana le yena. 
Noko a bolella Kwakwarapa thomo ya hae. 
A bolela hore diphedi tsohle di lokela ho 
arolelana metsi moo. Kwakwarapa a kwenya 
lejwe, a hana.

Kwakwarapa le Noko ba se dumellane. 
Kwakwarapa a bolela hore ke yena morena 
wa noka ya Lesweu mme ha ho ya ka nwang 
nokeng ya hae. Noko a boela morao a 
kgathetse matla.

Noko a boela morao le karabo. A bolela hore 
Kwakwarapa o tiisitse molala.

Diphedi tsa tjheha sifi ho tshwara kwena ena.

Mesong eo sifi sa tshwara.

Kwakwarapa a qhekanyetsa Tweba hore e 
mo lokolle. Kwakwarapa a leka ho phonyoha.

Diphedi tsa mmona, tsa mo tshwara 
Kwakwarapa, tsa mo nka tsa mo isa ho 
morena Tlou. 

Noko ya bolela se tlisitseng Kwakwarapa 
ho morena. Noko ya re, “Morena Tlou, 
Kwakwarapa o hana ha re nwa metsi nokeng 
ya Lesweu”. Kwakwarapa o ne a thothomela.

Morena a re “O lonya wena kwena 
Kwakwarapa. Lesatsing lena ke la ho qetela 
o hanela diphedi ho nwa metsi nokeng ya 
Lesweu. Ha ke sa tla dumela hore o lwane le 
diphedi naheng ya ka.”

Morena o ne a swabile ke ditaba tsa 
Kwakwarapa. A re,” mehlodi yohle e naheng 
ya ka, ke ya diphedi kaofela. E tshwanetse 
ho arolelanwa”. Kwakwarapa o ne a swabile 
haholo ke diketso tsa hae.

Kwena Kwakwarapa a utlwisisa molato wa 
hae . O ile a kopa tshwarelo ho diphedi 
kaofela. Bohle ba ile ba bua taba ena , ba 
dumela ho mo inela matsoho metsing.

Ho tloha letsatsing leo diphedi kaofela tsa 
dula ha monate. Di nwa metsi nokeng ya 
Lesweu di lokolohile .

